
  
 
 
 
 
 
 
 
 
 
 
 
Annwyl Dr Robinson - Clerc Cyngor Cymuned Llanrhystud,  
 
ED3780: Dichonoldeb Llwybr Diogel Ysgol Llanrhystud  
 
Diolch am eich llythyr dyddiedig 16 Chwefror. 
 
Yn amlwg, rwyf ychydig yn siomedig gyda rhywfaint o gynnwys eich llythyr gan fod Cyngor Sir 
Ceredigion (CSC) o’r farn ei fod wedi darparu gwybodaeth berthnasol/mewn pryd i amryw bartïon 
o fewn y Gymuned, a gobeithiaf y gwelir hyn yn fy ymateb isod, ac yn benodol mewn ymateb 
penodol i’r pwyntiau a nodir yn eich llythyr: 
 

1. Gweler y ddogfen atodedig a’r teitl ‘Summary of Replies Issued’ sy’n rhoi manylion yr 

ymatebion a roddwyd i Mr Tudor Jones a’r Cynghorydd G W Evans. Dengys hyn bod CSC 

mewn gwirionedd wedi darparu ymatebion i Mr Jones a oedd yn arwain ar ran y Gymuned 

yn 2022 ond mae’n amlwg na ellir cadarnhau a gafodd y rhain eu rhannu neu eu cylchredeg 

yn briodol o fewn y gymuned leol. 

 

2. Rhoddwyd eglurhad ynghylch pam bod y cais am grant wedi’i ddiwygio cyn ei gyflwyno yn 

yr ymateb i Mr Tudor Jones dyddiedig 11.02.22 a rhoddwyd copi wedi’i olygu (redacted) o’r 

ffurflen gais hefyd i Mr Tudor Jones ar 07.03.22.  Mae copi pellach o’r cais wedi’i olygu 

(redacted) yn atodedig. 

 

3. Gallaf ond ailadrodd yr eglurhad a roddwyd i chi yn fy ymateb blaenorol bod gan Gyngor Sir 

Ceredigion ddiffyg capasiti o ran adnoddau staff mewnol oherwydd anallu i recriwtio a 

chyflogi aelodau staff allweddol, a hysbysebion parhaus am beirianwyr cymwys addas wedi 

bod yn eu lle am fwy na 12 mis.  Mae hon yn sefyllfa a welir yn y rhan fwyaf o Awdurdodau 

Lleol yn y meysydd gwasanaeth priffyrdd ac adeiladu a hefyd mewn cwmnïau 

ymgynghoriaeth o fewn y sector. Nodwyd y mater hwn o ran adnoddau staffio hefyd yn yr 

ymateb i’r Cynghorydd Evans dyddiedig 23.11.22. 

 

4. Bydd yr Adroddiad Dichonoldeb yn nodi nifer o opsiynau posibl, yn asesu eu dichonoldeb, 

cryfderau a gwendidau ynghyd â’r amcangyfrifon cost cyn nodi ffordd ymlaen a ffefrir.  Yna, 

ymgynghorir ar yr opsiwn a ffefrir hwn gan y Cyngor Cymuned cyn symud ymlaen at 

ddyluniad manwl, asesiad amgylcheddol, prynu tir, cynllunio os oes angen, cymeradwyaeth 

SDCau ac ati. Gallaf gadarnhau bod CSC wedi cyflwyno cais i Lywodraeth Cymru i 

ganiatáu i’r gwaith o ddatblygu’r cynllun barhau ym mlwyddyn ariannol 23/24 fel y nodir yn 

fy ymateb blaenorol.  

Dylai’r Cyngor Cymuned hefyd fod yn ymwybodol bod posibilrwydd y gallai fod yn anodd cyflawni 
opsiwn hyfyw/fforddiadwy yn y pen draw, yn sgil yr heriau peirianyddol a achosir gan amryw 
gyfyngiadau yn y lleoliad hwn. 
 
Byddai’n rhaid i mi, felly, anghytuno â’ch datganiad bod ymateb blaenorol y Cyngor mewn 
perthynas â’r mater hwn yn nawddoglyd oherwydd, er bod gan y Cyngor Cymuned bobl ynghlwm 
â hyn sy’n ddeallus ac sy’n deall rheoli prosiectau, nid oes ganddynt y profiad o ddatblygu a 
chyflawni prosiectau lle mae gofyn cadw at feini prawf/prosesau ymgeisio cymhleth/llym 
Llywodraeth Cymru a chanllawiau/cyfyngiadau dylunio penodol/beichus; mae’r rhain yn rhoi heriau 
peirianyddol oherwydd cyfyngiadau topograffig, a chyfyngiadau eraill ac sy’n ymwneud â nifer o 
dirfeddianwyr. 
 
Mae eich honiad bod hwn yn brosiect bach ac uniongyrchol, felly, ychydig yn gamarweiniol - os 
oedd, yna byddai’r prosiect wedi gallu cael ei gyflawni nifer o ddegawdau yn ôl a’r un modd gellid 
bod wedi’i gyflawni gan y Cyngor Cymuned ei hunan heb unrhyw fewnbwn gan y Cyngor Sir. 
Ar waethaf datganiadau a wnaed mewn gohebiaeth flaenorol bod y cynllun a gynigiwyd gan y 
Gymuned yn dderbyniol mewn egwyddor i’r tirfeddianwyr, dylid nodi nad yw CSC wedi gallu cael 
data arolwg topograffig llawn o dir sy’n eiddo preifat oherwydd diffyg cymeradwyaeth gan 
dirfeddianwyr, sy’n tynnu sylw eto at y peryglon cyflawni sy’n bodoli. 
 
Mae hyn yn amlygu un o’r rhesymau pam bod astudiaeth ar Opsiynau ehangach yn angenrheidiol, 
ac sydd wedi’i chomisiynu. Mae gan y Cyngor Sir arbenigedd sylweddol wrth ymdrin â negodiadau 
tir estynedig, yn enwedig pan fo nifer o dirfeddianwyr dan sylw, a chymorth cychwynnol yn cael ei 
dynnu’n ôl yn nes ymlaen gan rwystro’r cynllun rhag gwneud cynnydd.  Mae hon yn risg barhaus a 
byddwn yn dweud eto bod angen i ddisgwyliadau o fewn y gymuned leol/Cyngor Cymuned felly 
fod yn realistig. 
 
Er mwyn symud materion yn eu blaen a chynorthwyo i atal mwy o gamfynegi neu’r posibilrwydd o 
ddiffyg rhannu gwybodaeth o fewn y gymuned, awgrymaf bod pob gohebiaeth mewn perthynas â’r 
cynllun hwn yn cael ei gyflwyno i Glerc y Cyngor Cymuned yn y dyfodol, gyda chopi i’r Aelod Lleol, 
y Cynghorydd Gwyn Wigley Evans, a’i gyflwyno drwy borthol Gwasanaethau Cwsmeriaid y Cyngor 
(clic@ceredigion.gov.uk) gydag unrhyw ymateb i gael ei gyfeirio’n ôl i’r union bobl hyn.   
 
Cynhelir ymgynghoriad gyda rhanddeiliaid pan fydd gan y Cyngor Sir gynigion y gall eu rhannu 
gyda’r Gymuned, oherwydd byddai gwneud hynny cyn i unrhyw gynnig gael ei ddatblygu yn 
ddefnydd amhriodol o amser unrhyw un, yn enwedig gan ei fod wedi’i fynegi wrthych yn barod bod 
adnoddau’r Cyngor yn gyfyngedig. 
 
Nid yw’n glir ar y cam hwn pa ymgysylltu/ymgynghori a wnaed gan y Cyngor Cymuned cyn 
cyflwyno ei gais i’r Cyngor Sir i’w ystyried ym mis Ionawr 2022 ac felly byddwn yn ddiolchgar pe 
gallech rannu’r wybodaeth honno’n llawn gyda swyddogion fel y gellir ei gofnodi ar ffeil y prosiect. 
 
Er fy mod yn gwerthfawrogi’r teimlad o rwystredigaeth a fynegir yn eich ymateb ynghylch llinellau 
amser, rhaid i mi ddweud unwaith eto y bydd gofyn i chi a’r Cyngor Cymuned reoli’r lefel 
ddisgwyliadau mewn perthynas â datblygu a chyflawni’r cynllun am y rhesymau a nodir uchod, a 

derbyn hefyd mai un o nifer o gynlluniau y bydd swyddogion yn ceisio’u datblygu a’u cyflawni yw 
hwn, ac y bydd pob cymuned a rhanddeiliad yr effeithir arnynt o’r farn y dylai eu cynlluniau nhw 
gael blaenoriaeth. 
Bydd swyddogion yn dilyn y drefn briodol mewn perthynas â datblygu’r cynllun pan a phryd y bydd 
adnoddau’n caniatáu a byddant yn ystyried ymgysylltu’n uniongyrchol ar yr opsiwn a ffefrir pan a 
phryd y bydd un ar gael.  
 
Yn gywir  

 
Rhodri Llwyd 
Swyddog Arweiniol Corfforaethol: Gwasanaethau Priffyrdd ac Amgylcheddol  
Corporate Lead Officer: Highways and Environmental Services  


